
Tema: Beproewing bring besinning en berou oor my sonde en laat my vasgryp aan 

God se oordeel en genade in Christus.  

 

Lofsang ter voorbereiding van die erediens  

Lied 478:1, 3, 4  

 

God en ons ontmoet mekaar  

Intreelied: Sb 14 – 6: 1 

Votum 

Seën 

Loflied Ps 102 – 1: 1, 5, 6 

Geloofsbelydenis: Heidelbergse Kategismus: Sondag 2, 3 en 4  

 

Ons verootmoedig ons voor God  

Wet: Eksodus 20 

Sing as antwoord op die wet: Sb 5 – 2: 3, 4 (Mel: eerste melodie van Ps 18) 

Gebed  

 

God bedien aan ons sy Woord en ons ontvang dit aktief in geloof  

Skriflesing: Klaagliedere 2;  

Teksverse: Klaagliedere 2: 1, 17 – 18  

Sing Ps 130 – 1: 1, 2, 3 

Woordverkondiging  

 

Ons antwoord op die Woordbediening  

Sing: Ps 51 – 2: 3, 4  

Liefdegawe 

Gebed 

Sing Ps. 51 – 2: 5 

Seën 

Amenlied: Sb 13-1.  

Geliefde brs en srs en kinders 

 

Die Here straf sonde genadeloos! Dit is die eerste waarheid wat ons in Klaagliedere 2 

moet raaksien! Dit was hierdie waarheid wat die volk met groot ontnugtering moes 

besef nadat die Here hulle met hierdie verskriklike gebeure getref het. Ons het uit 

hoofstuk 1 gesien dat die volk se ontnugtering deels toe te skryf was aan die feit dat 

hulle nie kon glo dat die Here so iets aan hulle sou doen nie! Hulle het nooit gedink die 

Here sal so teen hulle optree nie! En daarom het hulle nie geluister nie maar volhard 

in hulle sonde!  

 

En nou, na die verskrikking van God se straf, daar waar hulle verwese en verlate 

tussen die ruines van Jerusalem gesit het, het hulle besef: hierdie dinge het gebeur as 

gevolg van ons eie optrede! Die is die gevolg van ŉ lewe weg van God! Dis die gevolg 

van ŉ lewe waarin ek my nie steur aan die Woord van God nie! Hy waarsku en roep 

maar ek luister nie! Dit is die gevolge van ŉ lewe waarin ek volhard om te doen wat ek 

wil en nie wat God wil nie! Ja, die Here straf so ŉ lewe van onbekeerlikheid en sonde 

genadeloos!  

 

Na die ontnugtering, die skok en die verskriklike lyding onder die straf van God, kom 

hierdie besinning! Die Here het hulle tot stilstand geruk en dit bring hulle tot nadenke 

oor hulle lewe voor God. En hierdie besinning bring ook berou oor hulle sonde en dit 

bring hulle om in gebed te roep na die genade van die Here!  

 

Geliedes: dit is die boodskap van Klaagliedere 2. Die Here openbaar hier dat Hy deur 

beproewing besinning in my lewe bring oor my sonde en dit laat my vasgryp aan God 

se genade en oordeel in Christus!   

 

Brs en srs, met hierdie skrikwekkende prentjie wat in Klaagliedere 1 en 2 geteken word,  

wil die Here ons wys op die verskriklike en verwoestende gevolge van ŉ lewe waarin 

die kinders van die Here volhard in sonde en hulle nie wil bekeer nie! Die Here het 

immers reeds voor die eerste sonde van Adam en Eva in die paradys die mens 

gewaarsku teen die gevolge van ongehoorsaamheid! Die Here het vir hulle gesê: die 

gevolge van sonde is die dood! Dis ŉ lewe vol straf en verskrikking, meer nog dit kan 

selfs uitloop op die ewige dood!   

 

Hierdie waarskuwing het die Here ook by monde van Moses vir die volk gebring reeds 

voordat hulle in die beloofde land hulle intrek geneem het. Ons lees in Deut. 29: 24 –

(Wys skyfie)  

 4“Dan sal al die nasies vra: ‘Waarom het die Here dit met hierdie land gedoen? 

Waarom het hierdie groot toorn ontvlam?’ 25Dan sal die antwoord wees: ‘Omdat die 

mense van hierdie land die verbond verbreek het wat die Here die God van hulle 

voorvaders met hulle gesluit het toe Hy hulle uit Egipte laat wegtrek het. 26Hulle het 

ander gode gaan dien en vereer, gode wat onbekend was aan hulle en nie vir hulle 

bestem was nie. 27Daarom het die toorn van die Here teen hierdie land ontvlam en het 

Hy al die strawwe wat in hierdie boek opgeteken is, oor die land gebring. 28Daarom het 

die Here in sy gloeiende toorn en in sy groot woede die mense uit hulle land geruk en 

in ’n ander land neergegooi. Hulle is nou nog daar.’  

 

Dit is waarom die volk in Klaagliedere 2: 17 tot die konklusie kom: Die Here het gedoen 

wat Hy Hom voorgeneem het. Hy het sy woord vervul wat Hy reeds lank gelede bepaal 

het.” 

Wanneer die volk van die Here, na baie waarskuwings deur die profete en vorige 

optrede van die Here, hulle nie bekeer nie en volhard in sonde, dan straf die Here! Hy 

kon nie anders nie – Hy moet doen wat Hy beloof het! Dit noem ons die regverdigheid 

van God: Hy tree getrou op volgens sy woord!  

 

Dan lyk ŉ mens se lewe soos dit wat met die volk hier gebeur! Verwoesting, 

verskrikking, lyding, pyn, eensaamheid, selfverwyt en wanhoop! Die gevolg van sonde 

en God se straf!  

 

Geliefdes, in hierdie gebeure met die volk van die Here, is Israel ŉ profesie, ŉ uitroep, 

ŉ hulpkreet na die koms van Iemand wat hierdie verskriklike situasie kan omkeer! 

Jesaja verwys ook daarna in Jesaja 53, dat hierdie verskriklike straf en lyding van die 

volk heenwys na Iemand wat moet kom om redding en genade vir sondaarmense te 

bring! Dit roep na iemand wat hierdie verskriklike straf van God oor die sonde kan 

wegneem!  

 

Van hierdie punt af in die geskiedenis was die roemryke geskiedenis van die volk Israel 

verby! Hulle lewe hierna was ŉ skaduwee van die roem van die verlede! Die volk Israel 

het misluk in hulle roeping om ŉ lig vir die wêreld te wees! Dit waarvoor die Here hulle 

gestuur het om te doen in die land Kanaän, daarin het hulle misluk! Na hierdie 

verwoesting en die ballingskap het dit al hoe slegter met hulle gegaan todat God besluit 

het om Jesus Christus te stuur! Die Een wat Hy belowe het! Reeds in Genesis 3 

 

Ja, hierdie prentjie van ontnugterde mense tussen die ruines van Jerusalem, die 

werklikheid van straf, lyding en verwoesting roep na die koms van Jesus Christus! Hom 

wat God uiteindelik stuur om hierdie verskriklike straf oor die sonde van mense weg te 

neem! Om te verseker dat daar genade en redding vir sondaarmense kan wees! Dis 

waarvoor die volk ook bid in Klaaglied 2:  18 – 20 – hulle bid om genade! Om uitkoms! 

Here sien tog raak! Ons is oorweldig – U alleen kan help!  

 

Maar hoe sou hierdie hulp, genade en redding kom? Net op een manier : soos God 

bepaal het! Die mens wat sondig moet sterf! Ons het dit vanmore in Sondag 4 van die 

Kategismus bely! Christus moes die volle straf van God oor die sonde van die mens 

dra!  God moes Hom genadeloos straf in die plek van die mens sodat daar vir mense 

wat in Christus glo, ware en ewige genade kan wees!  

Hierdie prentjie van verskrikking tussen die ruines van Jerusalem sou in Christus 

herhaal duisendvoudig erger herhaal word! Die kruis op Golgota is die plek van 

verskrikking en oordeel! Daar het God Christus genadeloos gestraf tot die dood toe, 

sodat Hy die prys van die sonde kon betaal! Ons het verlede keer ook daarop gewys: 

Christus het self ŉ klaaglied uitgeroep aan die kruis:My God, my God, waarom het U 

my verlaat? Dit was daar waar God Christus in ons plek genadeloos gestraf het! Daar 

het Hy  ons skuld volledig op Hom geneem en daarvoor betaal – soveel so dat sy 

gebroke liggaam – soos die ruines van Jerusalem – al was wat oorgebly het!  

En toe Hy klaar betaal het, het Hy uitgeroep: Dit is volbring! Die straf is volledig gedra! 

Al die skuld is betaal!  

 

Meer nog: Christus het ook die dood oorwin! Wanneer Hy op die derde dag opstaan 

uit die dood, bring ŉ vir ons ŉ nuwe lewe van genade! Dat daar vir ons genade en 

vergifnis kan wees wanneer ons met berou oor ons sonde na God toe kom! Christus 

waarborg vergifnis – God sal my nie meer straf nie! Brs en srs, dit is die goeie nuus! 

Dit is die evangelie: Christus het my straf namens my gedra! In alles wat met my in my 

lewe gebeur weet ek: dis nie straf nie – my sonde is betaal!  

 

God sal aan my ŉ nuwe hart gee soos Dawid in Ps 51 sing! Die Heilige Gees sal my 

vernuwe en my lei om meer en meer gehoorsaam aan God te leef en die vreugde van 

lewe van vergifnis, gehoorsaam en geloof te kan ervaar!,  

 

Daarom geliefde, br en sr, wanneer die Here beproewing en lyding oor jou lewenspad 

bring, bring dit ook besinning oor ons lewe voor Hom. Die Here gebruik ook 

beproewing, lyding en pyn om ons te laat nadink oor ons verhouding met Hom! Maar 

anders as wat ons dikwels dink naamlik dat die Here ons straf vir iets wat ons verkeerd 

gedoen het, is dit net om ons na Hom toe terug te bring! Christus het my straf gedra 

en nou wil God my terugbring na sy genade in Christus! 

 

Gryp daarom hierdie genade van God in Christus aan! Wanneer God met jou praat, 

moenie sy stem ignoreer nie! As beproewing en lyding kom, vra: Here waartoe moet 

hierdie vir my dien! Hoe wil U my terugbring na U toe!  

 

Moet nie die stem van die Here in jou lewe ignoreer nie! As Hy jou tot besinning wil 

bring – luister na Hom! Moenie langer onbekeerlik lewe nie! Moenie soos Israel jou 

misgis dat God nie sonde straf nie! Dink aan Christus en wat Hy vir jou gedoen het, en 

bekeer jou! Kom soos die volk in gebed van berou voor God en vind by Hom vergifnis 

– en NIE STRAF NIE!  

 

As daar dan lyding op jou pad kom, keer opnuut terug na die Here! As daar sonde is 

waarvan jy jou moet bekeer – bekeer jou – want kyk wat het Christus vir jou gedoen! 

Hy het jou straf gedra! Jy kan vergifnis en genade kry! Kom dan na God toe – bely jou 

sonde en kry dit wat Christus vir jou bewerk het! Dit net by Hom alleen wat jy genade 

kan vind!  

Dit is by die kruis waar ŉ lewe van toewyding begin! Dit begin met sondebelydenis, 

berou en bekering – ŉ terugkeer na die Here. 

 

Geliefde gemeente: mag hierdie prentjie van Klaagliedere 2 ons oë opnuut oopmaak 

vir die verskriklike gevolge van sonde in ons lewe! Ja, wanneer ons sonde doen, het 

dit altyd slegte gevolge – al vind ons ook vergifnis vir ons sonde! Ons leef nou nog in 

die bedeling waar ons met die slegte gevolg van sonde sal leef!  

 

Maar ook daarvoor gee God genade! Hy skenk ons die Heilige Gees wat ons harte 

vernuwe en ons lei op ŉ pad van geloof en hoop en liefde – te midde van die 

gebrokenheid van ons bestaan!  

Dit is waarom Habakuk sy beroemde lied kon sing: Ten spyte van die verskrikking wat 

kom – Nogtans sal ek jubel en God my Redder – Hy gee my krag en laat my veilig op 

hoë plekke loop!  

 

Geliefde brs en srs, daar is net en manier om van die verskriklike straf op ons sonde 

gered te word en dit is deur Christus Jesus ons Here! Glo in Hom, kom na Hom toe , 

bring jou sonde met berou – en vind die heerlike vrede van genade en vergifnis!  

 

Mag die verskrikking van God se oordeel ons laat vasgryp aan die feit dat Jesus dit 

namens my gedra het! As dit nie vir Jesus was nie, sou my lewe ŉ wanhopige, 

ontnugterde, stukkende en eensame ruines gewees het! Sonder hoop!  

 

Maar nou het ons in Jesus Christus hoop op die lewe! Ons kan uit die ruines van sonde 

opstaan om in genade te kan leef! Ja, kom gryp vas aan God se oordeel en genade in 

Jesus Christus! Glo dat jy in Hom kan lewe!  

 

En ook in Hom sterwe! Ja, want selfs as die ellende en beproewing my by die dood 

bring, dan het Jesus se betaling ook vir my redding gebring! Dan kan ek – soos die 

Doopsformulier dit beskryf: sonder verskikking voor die Regterstoel van God staan! 

Dan bewaar Jesus my van die straf van die dood – dat ek nie vir ewig sterf nie, maar 

Hy dra my na God waar ek vir ewige mag lewe onder sy onbeskryflik genade!  

 

Amen    

 

Kom ons sing in antwoord op die prediking : Ps 51 - 2: 3, 4 


